
La Rumantschia en 1861
In geograf da la Bassa descriva las valladas reticas 

DA GUIU SOBIELA-CAANITZ

■ Co veseva in da la Bassa il pievel
rumantsch e sia patria avant var 140
onns? Quai leg’ins en ils dus toms da
giaglioffa, levs e liads bain, d’ina geo-
grafia da Svizra per tudestg1). L’autur
punctuescha ch’el haja scrit per «in pu-
blic maschadà, però adina cun la mira
d’evocar e vivifitgar la schientscha pa-
triotica» (I, p. 13). 

Il spiert da 1848
L’ovra gloriescha la Svizra federala, sco
ch’ils «radicals» da 1848 l’avevan creada
e la regevan. L’autur mussa pauca chapi-
entscha per l’opposiziun, per exempel
en la frasa suandanta (II, p. 65): «A
Cuira ha il Grischun ina scola chantu-
nala unida che reussescha mintga onn
meglier da metter il fundament d’ina
furmaziun cuminaivla ed omogena per
quella part da la populaziun che duai
predominar insacura, e quai malgrà la
Scola claustrala da Mustér che l’ha op-
post l’ortodoxia catolica». Ch’ils cun-
trasts confessiunals prevalevan a quels
da lingua e derivanza, quai ves’ins en
l’appendix statistic da 210 paginas, basà
sin la dumbraziun federala dal pievel
1860, che concluda il segund tom; là
stat per mintga vischnanca il dumber da
refurmads, catolics ed auters, però senza
nagina cifra tenor linguatg u naziunali-
tad. 

Ina sgnocca statistica
Remartgabla per lezza giada è la cifra da
15.5% catolics (94 da 605 olmas) ad Ar-
dez; paucs onns suenter hani entschet a
sa bajegiar in’atgna baselgia. Ins sa smir-
veglia cunzunt considerond ch’il cirquit
da Bravuogn, cun 1081 olmas, haja
quintà 102 catolics, tranter quels tuts 59
avdants da Stugl. Quai pon ins strusch

crair. Emil Camenisch scriva en sia
«Bündner Reformationsgeschichte»
(Cuira 1920) che Latsch e Stugl hajan
acceptà la refurmaziun a la fin dal
16avel tschientaner e survegnì 1615 in
plevon cuminaivel; per ils onns suenter
na rapporta’l nagut da lezs vitgs, sche-
bain ch’ei raquinta manidlamain da svi-
lups religius agens a Beiva, Sagogn e Tu-
megl. Jakob Rudolf Truog («Aus der Ge-
schichte der evangelisch-rätischen Syn-
ode», Cuira 1937) menziuna Latsch e
Stugl be ina giada, en connex cun la paja
minimala che domaduas plaivs han duì
dar a lur preditgants cun vegnir autono-
mas 1694. Ils «100% catolics da Stugl»
vegnan pia a resultar d’ina sgnocca stati-
stica. 

Tabellas instructivas
Ins emprenda tuttina bler legiond lezzas
tabellas. Che nums dubels d’oz sco
Riom-Parsonz e Ziràn-Reschen resultan
d’ina fusiun, quai san ins bain. Però tgi
sa anc che Latsch e Stugl, Lusai e Valpa-
schun (Val Müstair), Strada (Glion)
eran ina giada vischnancas per sasezzas?
che Tersnaus e Son Martin (Lumnezia)
eran unids? che mintga vischnanca da la
Cadi, dano Medel e Schlans, era pli po-
pulada che Glion, «pitschna citad rurala
e povra» (II, p. 83) cun be 658 olmas?
che Sent cun 1149 olmas era la
vischnanca la pli populada da tut l’En-
giadina e Scuol cun 945 la segunda, ent-
ant che San Murezzan sa cuntentava
cun 274? Sa mintgin co che Savognin,
Surcuolm, Uors (Lumnezia) e Tschlin
avevan num lezza giada2)?

Da la Val Müstair enfin al Badus
Las glistas da vischnancas inditgeschan
be in linguatg per mintgina, dano
Glion che stat sco rumantsch e tudestg.
Tuttas vischnancas da sis cirquits eran

rumantschas: Engiadina auta, Mustér,
Razén, Ramosch, Sut Tasna e Val Mü-
stair. Sco tudestgs valevan per exempel
Surcuolm e Tarasp, sco talianas Beiva e
Murmarera; l’emprim linguatg da scola
da p. Alexander Lozza (1880–1953) è
stà il talian. L’autur reproducescha trais
frasas sursilvanas per viandants: «Di a
mi, contas uras hai iou aunk? Ei la via
periqulusa? Se dat ei ara [sic! GSC] tejas
del alp sin via?» (I, pp. 252–253). Dal
rumantsch scriva’l che lez «para da deri-
var da ragischs latinas e germanas; lin-
guists versads decleran las excepziuns
cun elements celtics (…). I para propi
ch’ils usits e la tschantscha dals Romans
hajan s’acclimatisads en il Grischun
(…), e quai dapli ch’en tuttas autras
cuntradas, essend lezza terra munta-
gnarda in anè relevant da la chadaina
che colliava ensemen las provinzas sper
Rain e Danubi (…). Rumantsch dis-
curran 34 500 Grischuns en l’Engia-
dina, en la vallada da Bravuogn, en Sur-
sés, enturn Lantsch, en Schons, Tum-
leastga e Lumnezia e da là fin al pe dal
Badus» (I, pp. 218–219). L’autur
ometta Val Müstair e Foppa. Che la
Tumleastga, «iert en flur cun clima
miaivel, prada signurila, ers da graun e
pumers» (II, p. 83), era lezza giada ru-
mantscha, quai resulta da la glista da
sias dudesch vischnancas; be ina, Al-
men, stat sco tudestga. Oz na ma-
neg’ins pli che la Rezia saja stada pli ro-
manisada «che tuttas autras cuntradas»;
tuttina er’la ferm influenzada da l’Italia
antica: «L’acceptaziun da la lingua, la
scrittira e l’urden giuridic, monetar, sta-
tal ed administrativ latins ha palesà la
romanisaziun e la penetraziun da las
ideas e la furmaziun antica. Aifer paucs
decennis ha la veglia cultura retica e cel-
tica s’adattada per gronda part a quella
da Grecs e Romans»3). 

Engiadina, terra fina
L’autur deditgescha pliras paginas a
l’intschess rumantsch. El para d’enco-
nuscher cunzunt l’Engiadina; las de-
scripziuns da tschellas valladas èn fitg
curtas e plitost sblatgas, ed il text sez
numna la Val Müstair be en connex cun
ses guauds, «vaira patria dals urs» (I, p.
69). «Dal vitg vegliander da Beiva
(5500 pes sur la mar) maina la via sur il
Güglia en l’Engiadina, ina da las pli in-
teressantas tranter tuttas valladas al-
pinas (…). Ella è cultivada bain. Là vi-
van var 10 000 Rumantschs refurmads;
tranter lezs chatt’ins paucas persunas
sustegnidas, mabain, en l’Engiadina
auta, fitg blera glieud bainstanta e per-
fin ritga. Il stupend talent spiertal da ses
pievel plain vita è collià cun in tschert
grad da furmaziun generala ed ina
moda eleganta e gentila da viver. Ils En-
giadinais stattan en vitgs imposants cun
grondas chasas signurilas che dattan ina
tempra atgna a lur vallada ornada uschè
generusamain da la natira (…). Il vitg il
pli renumà da l’Engiadina bassa è Ta-
rasp cun sias funtaunas d’acid carbonic
(…). En l’Engiadina auta duain ins
numnar cunzunt (…) il bel vitg ritg da
Bever, la chapitala Samedan (…) e San
Murezzan, sper ses lai, cun funtaunas
aschas famusas» (II, p. 85). «L’Engia-
dina bassa è pli fritgaivla, main aspra,
pli pittoresca e romantica che l’auta,
però quai vegn cumpensà da la dili-
genza, l’amur per urden ed il senn este-
tic bler pli sviluppads en l’auta, sco er il
bainstar (…). La glieud da questa val-
lada ha sa chasada en tut il mund sco
confisiers, cafetiers e pastiziers (…).
Cura che l’Engiadinais ha acquistà ina
facultad, turna’l en sia vallada che l’at-
tira sco in magnet» (I, pp. 102–103).
L’autur menziuna er «il chatschadur
ardì e stinà Gian Marchet Colani (…)

da Puntraschigna (…) che ha sajettà
2700 chamutschs» (I, p. 324).

La stiva da schember
L’emprim tom descriva la chasa engiadi-
naisa manidlamain e cun entusiassem,
sco sulet exempel per il Grischun: «Ina
gronda part da la fassada è occupada da
dus u trais auts arvieuts radunds, sco fa-
nestras da baselgia, tavlegiads levamain
cun lain e che zuppan las provisiuns da
fain (…). Ina sdrima salaschada maina
da la giassa giu en l’uigl che sa chatta en
il tschaler. Las paraids ed il tschiel sura da
las stanzas èn tuttafatg tavlegiads cun
schember (…). I po strusch dar insatge
pli empernaivel che lezza stiva clera e
spaziusa. La pigna imposanta, stgalprada
or da lavetsch da Clavenna, è circundada
d’in zon; lez va si enfin al tschiel sura e
zuppa (…) la stgala taissa che maina en la
chombra dals conjugals stgaudada da
quest indriz» (I, pp. 273–274).

In tema per la scuntrada 2000
Oz na pari pli segir che «la diligenza»
mainia adina al progress. L’Engiadina
auta ha sa sviluppada ad ina da las cunt-
radas las pli ritgas da Svizra, però co
statti cun sia tschantscha neolatina?
Forsa discut’ins quai gist là durant la
scuntrada 2000. L’«iert en flur» da Tum-
leastga è vegnì tudestgà en paucs decen-
nis. Ins vesa ils cunfins ideologics da lez
manual, figl da l’optimissem ch’animava
la generaziun svizra da 1848 e l’ha dà il
schlantsch da realisar in’ovra da pionier.
Oz basegnainsa in rumantsch vital per il
temp dal «www».

1) Dr. J. Meyer, Land, Volk und Staat der Schweizeri-
schen Eidgenossenschaft. 2 toms. Turitg (Friedrich
Schultheß) 1861.

2) Schweiningen, Neukirch, Furth e Schleins.
3) Rudolf Degen en: Historisch-antiquarische Gesell-

schaft von Graubünden (ed.), Beiträge zur RAETIA
ROMANA. Cuira (Terra grischuna) 1987, p. 21.

Da principi èn tuts per las cunvegnas cun la UE
Il discurs en l’Arena ha confruntà culs fatgs e las consequenzas 

■ (anr) Sil discurs magistral da cuss.
fed. Pascal Couchepin davart las cun-
vegnas bilateralas e las mesiras ac-
cumpagnantas tranter la Svizra e la
Uniun Europea (UE) è suandada a
Landquart ina discussiun dètg viva al
podi. En principi n’èn las cunve-
gnientschas betg vegnidas messas en
dumonda. Pli bler da discurrer han las
mesiras accumpignantas, oravant tut
ord vista grischuna, dà. Fertant ch’i na
sa lascha midar nagut vid las cunvegnas
èn las mesiras flancantas anc la suletta
via per far valair tschertas opziuns e cun-
tanscher concessiuns. Qua èn las opini-
uns sa differenziadas fitg.

Constataziuns 
ord vista dal Grischun

L’Arena è vegnida tgamunada dal chau-
redactur da la SO, Andrea Masüger. Al
podi s’eran pustads: cuss. guv. Peter
Aliesch, represchentants da las quatter
grondas partidas grischunas: cuss. naz.
Duri Bezzola (pld); cuss. naz. Brigitte
Gadient (pps); deputà e candidat pil
Cussegl naziunal Benno Burtscher (pcd);
cuss. naz. Silva Semadeni (ps); deputà
Otto Beck sco represchentant da l’econo-
mia e deputà Vitus Locher per ils sindi-
cats.

Ins ha centrà l’optica sin las cunveg-
nas e mesiras accumpagnantas ord vista
dal Grischun. Bain ha era la Regenza
grischuna detg gea a questas cunve-
gnientschas. Ma i restian – tenor cuss.
guv. Aliesch – anc bleras dumondas
avertas. I saja perquai era da considerar
las vartas sumbrivaunas, pia differenziar
tranter chantun e confederaziun. Il Gri-

schun saja oravant tut pertutgà sco pli
grond chantun tar il turissem e la bran-
scha da construcziun. Per cuss. naz. Be-
zzola èsi la davosa pussaivladad da
meglierar las relaziuns economicas cun
l’Europa. Ils cumpromiss fatgs tant vers
la dretga sco la sanestra èn uschè gronds
ch’i na dovria betg in referendum con-
statescha cuss. naz. Gadient. Sia collega,
cuss. naz. Semadeni, renda attent a l’ini-
ziativa da las alps, acceptada dal pievel.
Questa garanteschia che las cunvegnias
possian vegnir realisadas cun prender
resguard da l’ambient. La sanestra saja
cunter in referendum. Era deputà Lo-

cher s’exprima encunter in plebiscit,
punctuond dentant ch’in dumping
(squitsch) per tegnair a bass las pajas
stoppia vegnir evità tras decretar pre-
scripziuns accumpagnantas. Per Beck èn
questas cunvegnas evidentas. Tant noss
pievel sco l’economia las dovran.

Dumping tar las pajas
chaschuna malsegirezza

La Svizra na possia betg sa prestar d’es-
ser cunter las cunvegnas. Questas mai-
nian noss pajais ord sia isolaziun. Noss
martgà saja bler memia pitschen per cre-
scher da num senza la UE. Cun las cun-

vegnas survegnia nossa giuventetgna ac-
cess a la perscrutaziun europea. Ins
quenta cun pli blers lavurers esters e
bunmartgads en Svizra. Il far abus cun
tegnair a bass repetidamain tras offrir da
l’exteriur las pajas (dumping) sa tschen-
tia. Quai effectuescha ina lunga con-
fruntaziun. Qua n’è anc ditg betg tut
reglà cleramain. Ins ha era sentì ch’i re-
gia gronda malsegirezza. Generalmain
na teman ins betg ina invasiun da lavu-
rers esters en consequenza da la cun-
vegna pertutgant il traffic cun persunas.
Latiers vegnia ch’i existia ina cumissiun
da patruns, lavurers ed autoritads che

controllescha che questas prescripziuns
vegnian observadas. I na saja dentant
betg pussaivel da realisar dapertut en
Svizra las medemas pajas.

Il traffic – davent da la via
sin la viafier

Gronda discussiun chaschuna era la
cunvegna pertutgant il traffic da transit
che sa derscha sin la Svizra cun numerus
camiuns da fin 40 tonnas. Tenor l’ini-
ziativa da las alps stuess quest vegnir
spustà – fin 650 000 camiuns – fin l’onn
2004 da la via sin la viafier. Ma quai n’è
betg pussaivel, siond che l’infrastructura
manca. Uschia èsi da quintar tochen
l’onn 2008 (avertura dal Lötschberg)
cun fin 1,6 milliuns camiuns ad onn sin
vias svizras da transit.

Era per il San Bernardino na datti –
segund cuss. fed. Couchepin – nagina
excepziun pertutgant camiuns da 40
tonnas. La regenza grischuna insista sin
in scamond da tals ord raschuns da segi-
rezza per quest tschancun e pretenda ils
indrizs tecnics necessaris per constatar la
paisa exacta e prender immediat las dis-
posiziuns necessarias. Sco mesira ac-
cumpagnanta è dentant prevì da direger
il traffic da transit tant el sid sco el nord
segund las capacitads stradalas sin las di-
versas rutas.

La discussiun ha anc ina giada fatg
resortir la necessitad da suttametter las
cunvegnas ad in referendum. Cun in tal
vegni dal reminent era quintà. – L’oc-
currenza electorala ha prendì in bun de-
curs ed è stada ina manifestaziun reus-
sida da la pld en vista a las elecziuns dal
cussegl naziunal.

Blers chaus e per ina giada in maini: Tuts èn per las cunvegnas cun la UE. LQ

